
33

A Sabin, chi l'andava tessegando

L'asta in pessetti, o ghe ra fe' sâtâ,

E da ro sò cavallo sampettando

O ro feççe dro tutto pestassâ.

Questo povero Zôve sospirando

L'urtima o fu costreito de tirâ;

E me dixan per cosa çerta e vera,

Che o morisse, ma poco vorentera.


34

Restavan vivi Pico, e Lorenzin,

Dro poære desgraziaoù parto binello,

Tanto pareggi; che amixi e vexin

S'ingannavan mirando o questo o quello.

Diversa da ro nasce fu ra fin

De sti doî de valô cæro modello;

Perchè a Pico, o ghe trà ra testa netta,

L'atro comme un salamme o se l'affetta.


35

Ro Poære, ah non ciù poære! ingrata sorte,

Che de tanti figgiœu ro rende privo!

O mira in çinque morti ra sò morte,

E l'ærboro sò estinto, e non ciù vivo.

Comme moæ intr'a vegezza ælo si forte,

E respìra, piggiando ancon l'asbrivo

D'andâ a combatte? forsi o non ha visto

Ro maxello che fe ro Turco tristo.


36

A ri œuggi sò, quella gran desfortuña

In parte ghe crovì, ra nœutte scura.

Basta ch'o faççe sangue, a l'è tutt'uña

De lasciâghe ro cœurio, o non se cura

Dro só mæsmo o non ha cura nisciuña

E quello dro nemigo o piggia a usura.

O l'è sì fœu de lê che non seì dî

S'o l'ha vœuggia d'uçidde, o de morì.


37

Ma o crîa a ro nemigo: e questa man

A sarà dunque tanto desgraziâ,

Che non posse un pittin, fede de can,

Contra de mi in axaoù fâte sâtâ?

O taxe, e te ghe tira un sorveman

Che ciastre, e maggie in aria o fa sgorâ;

E intr'un fianco o ghe fa uña ciaga grande

Si che ro sangue n'esce, e in terra o spande.


38

A sto crîo, a sto corpo o se ghe gira

Ro Turco tutto furia indiavoraoù,

E con ra spâ te gh'arve lì de tira

L'armatura, e ro scuddo, ch'è fasciaoù

Sette votte de cœurio; e poi l'amira

Giusto intr'o pin dra pansa o g'ha piggiaoù,

Che infiraoù, vomitando, zù o trabocca,

Sangue da ra ferîa, e da ra bocca.


39

Comme d'Erxo o de Pin robusta cianta

Chi non temme dri venti orrida guerra;

Se un brutto scigoron poi ra desccianta,

Ri ærbori ch'en vexin se tira a terra.

Così o fá lê, che ra so furia è tanta

Co[sic] fa cazze ciù d'un dond'o s'afferra.

Ben cæra e degna fin d'ommo si forte

Morindo lê, co tire dri atri a morte.

